
春日海村〈（三首）〉

作者：丁鶴年　元末明初

本作品收錄於《列朝詩集/甲前06》

其一

地僻囂塵遠，人稀習俗淳。

花時恆獨往，隨意踏晴春。

斑竹過頭杖，烏紗折角巾。

蕭然多古意，何愧葛天民。

其二

門巷絕輪蹄，春深綠草齊。

風光不相負，泉石且幽棲。

卷幔通花氣，移床避燕泥。

時時得佳句，自向竹間題。

其三

每恨韶華晚，仍嗟老病催。

閉門花落盡，隱几鳥飛回。

引睡書千卷，消愁酒一杯。

平生志士氣，此日已成灰。

此作品在全世界都属于公有领域，因为作者逝世已经超过100年，且作品于1931年1月1日

之前出版。

